
NIRA  RI  PETHRA 
 
Ru' Ita 
ri l’àuti  cela   stisi 
l'ali bbiniriciènnu ràpunu 
ri ssa palumma 
â matina rê munti     pillirina a bbulari. 
Èni u tiempu      ca cunta i passi 
civa i pinzera 
e sciddhicannu  cuva mamòria 
supr'â ciana    ntâ nira  ri pethra 
ritti mura, tunni muragghia, pajsi, jàuti casi. 
E ccusi    i rraji     llusthru rê jòrna 
rrica r'immenzu 
e cciànci i ciaji      viva tàgghji  ri timpa 
funnuti pirrèra    i thrafora 
e ru' rrica i carrati 
ca làcrimi  pircùlunu  ri cielu  ntê cuncùna. 
 
Pinzusu      iu cïercu simenza 
jòla    rràrichi    misuru u parmu e lliègghiu 
ddhi pàggini bbianchi   rê misi nnucciènti 
vagnati ri latti… ri ciantu 
e aruci ssientu ddha vuci   ca tira a bbièntu a naca c'abbola. 
Timpuna l'anni 
pruvulazzu nta-ll'aria 
ùmm'ri a sira, ô llusthru rô lumi a-ppitròliu: 
bbiniritta palumma    ca cuva silènziu 
ru' ita  râ manu c'anthrizza 
e scusi  e rripezza 
e ô cantu a manuzza ca cerca 
ntê rrica i quathretta   nc'â stïentu si scropi. 
 
Ora i pàggini    ncutti rrica 
ancora gghirannu       circànnicci a rrima 
nthra i ita na fiura….bbbel…lla     na màccia! 
culùra      pàmmini virdhi ri virdhi 
pàmmini sicchi ca càrunu 
stasciùni ri vita …ajèri…  rumani. 
A mathri    ê so pïeri  ciànci     nta-ll'uòcci ru' rrica  
mamoria, nti na pethra ri mmàrmuru, a-ddhinucciùni. 
Spranza,  a palumma ca torna 
ntâ cima… ri pàmmini…cci conza u so niru. 


